
АЛҒАШҚЫ ҒЫЛЫМИ ЕҢБЕК

Сұлтанов Ө.С., Қуантқан Б.

Мал шаруашылығының қазақ өмірінде қандай орын алғандығы жайлы
республикамыздағы ауыл шаруашылығы ісіне зор үлес қосқан көрнекті ғалым,
селекционер М.Ә.Ермеков «Өткен ғасырдың 70 - ші жылдарына (19 - шы ғасырды
жазып отыр. - Ө.С.) дейін қазақ халқы тек мал шаруашылығымен айналысатын,
малсыз тіршілік те болмайтын, ел күн көре алмайтын [1; 9]. Арнайы экспедиция
деректеріне қарағанда (Щербина, 1900), қыр қазағы тапқан-таянғанының денін
тамаққа жұмсаған. Тағамдарының оннан тоғызы мал шаруашылығынан алынған.
Мал шаруашылығы, сонымен қатар, табыс көзі де болған. Өйткені барлық табыстың
82 проценті осы саладан түскен», - деп жазыпты [2; 9].

Ары қарай автор, революцияға дейінгі, яғни 1917 жылғы болған Ұлы Қазан
революциясынан кейінгі орнаған Кеңес үкіметіне дейін мал шаруашылығының
жетекші саласы - қой шаруашылығы болғанын жазады. Оның себебін қой малының
басқа түліктерге қарағанда қатал табиғат жағдайына төзімді, әрі көшпелі өмірдің
қажетіне керекті алуан түрлі өнім алынатындығымен түсіндіреді.

М.Ә.Ермеков қазақтың тұрмыс-тіршілігінде маңызды орын алған бұл саланың
және қой тұқымдарының зерттеулерге қаншалықты арқау болғаны туралы «Қазақы
қой жөніндегі кейбір үзік деректер қазақ даласына саяхат шеккен натуралистер мен
этнографтардың еңбектерінде  келтірілген (Паллас, Георги, Фальк, т.б.).

Қазақы қойға зоотехникалық тұрғыдан тұнғыш сипаттама берген П.Н.Кулешов
болатын (1888). Алайда, ол кезде қазақы қойдың сан қилы ұрпақтары туралы баянды
дерек болмайтын. Мәселен, торғай қойының толық сипатын тек А.Добросмыслов
еңбегінен табуға болады (1895)» - деп жазыпты [2; 10].

Осы мысалдан қазақы қой тұқымдарының негізінен тек зоотехникалық
тұрғыдан ғана, оның өзінде үстірт зерттелгенін көреміз. Малдың зоотехникалық
сипаттамасы көбінесе оның биологиялық, шаруашылық ерекшеліктерін, оларды
өсіру, азықтандыру, бағып-күту және пайдалану мәселелерін қамтиды.

Ал экономикалық тұрғыдан сипаттау, өндірістің бір саласының өзіне тән даму
заңдылығын зерттеу, шаруашылық жүргізудің неғұрлым тиімді әдістерін ғылыми
дәлелдеу болып табылады.

Сол кезеңдегі қой шаруашылығындағы жүргізілген экономикалық зерттеулер
барысына келсек, ол туралы профессор М.Ә.Ермеков «Саулық қой алыс - беріс
өлшемі, сатуға да, сатып алуға да ыңғайлы еді. Қазақ өмірінде қой шаруашылығы
өте тиімді сала болатын. Мұның дәлелі - Сибирь темір жолының батыс бөлігін
зерттеу нәтижесінде алынған экономикалық тексеру нәтижелері (1904), сондай-ақ
бұдан кейінірек алынған деректер (Архангельский, 1910; Бенкевич, 1910; Фрибе,
1908; Васильев, 1913; Полферов, 1915). Экономикалық тұрғыдан қарағанда қазақ
жерінде қой шаруашылығы сауда капиталына өте тиімді болатын. Қой өнімдерін
көшпенді халық жәрмеңкеге, ауыл - село, қаладағы базарға апарып сататын,
көбінесе осындаймен күн көретін алыпсатарлар арқылы өткізетін», - депті. [2; 9].



Жоғарыдағы деректерге сүйенсек, қазақтың мал шаруашылығының, оның
ішінде қой шаруашылығының экономикалық тиімділігін зерттеуге арналған
жұмыстар 20 - шы ғасырдың басында алғаш жүргізіліп, 1904 жылғы еңбектерде
жарияланған екен. Алайда, М.Ә.Ермеков бұл жұмыстарды қандай ғалымдар
жүргізгенін ашып жазбапты. Бұл түйткілге айрықша мән беріп отырғанымыз, одан
кейінгі зерттеулерді жүргізген ғалымдардың аты аталыпты, жылы көрсетіліпті.
Осыған орай біздің жүргізген ізденістеріміз қазақ жеріндегі қой шаруашылығы
саласының даму мәселелерін зерттеп, оның қорытындысы есепті экономикалық
тұрғыдан маңызы үлкен, тұңғыш ғылыми еңбекті жазған және жариялаған адам –
қазақтың ұлы қоғам және мемлекет қайраткері, ғұлама ғалымы Әлихан Бөкейхан.
Бұл ретте айтарымыз Ә.Бөкейханның 1896 - 1903 жылдар аралығында Дала өлкесін
зерттеу үшін  жұмыс істеген арнайы экспедицияның құрамында Ақмола, Торғай
және Семей облыстарының 12 үйезін табиғи-тарихи жағынан зерттеп, суреттеуі.
Жер түрлерін, бұл мәселедегі ауылдар мен болыстардың маңызын, шаруашылық
жүргізу, жерді пайдалану тәсілдерін анықтау, көшпелі  және жартылай  көшпелі
шаруашылықтарға қажетті жер көлемін белгілеп, оның қоныстандыру қорына алу
жұмыстарына қатысқаны белгілі. Экспедиция шаруашылық – статистикалық
зерттеуге баса көңіл бөлді. Әлиханның ол жұмыстарға қалай ат салысқанына,
сіңірген еңбегіне қазақ жерін зерттеуде өзіндік қолтаңбасын қалдырған белгілі орыс
ғалымы С.П.Швецов «Работы, произведенные им в экспедиции (Щербины),
отличаются высокой доброкачественностью, обнаруживая в авторе глубокое знание
и понимание казахского хозяйства, большую объективность и способность к
критической оценке самых сложных явлений казахского хозяйства, до того времени
почти совершенно неизученного... Работы, производившиеся в экспедиции
г.Букейханом, весьма разнообразны по своему содержанию, что свидетельствует о
многосторонней его подготовке к исследовательской деятельности в сфере
народнохозяйственных отношений» - деген баға беріпті [3; 11].

1903 жылы С. П. Швецов Сібір темір жол басқармасының тапсырысы мен
бөлген қаржысына Челябі мен Томск қалалары арасындағы темір жол бойын
мекендеген қазақтардың мал шаруашылығын зерттеуге арналған экспедицияны
басқарып, оның жұмысына білімді де білікті маман Ә.Бөкейханды тартады. Әлихан
өзіне тапсырылған міндет – сол аймақтағы қазақтың қой шаруашылығы мен ірі қара
мал шаруашылығының жағдайын терең зерттейді. Ол сол аймақтағы қой
шаруашылығымен қоса, қазақ даласының басқа жерлеріндегі, оның ішінде Жетісу,
Сырдария өңірлеріндегі қазақтардың қой шаруашылығы, өсіретін қой
тұқымдарымен салыстырмалы түрде қарастырады. Сөйтіп, Әлихан қазақтың қой
шаруашылығына, өсіретін қой тұқымдарына байланысты жан жақты зерттеулер
нәтижесіне сүйенген тұңғыш монографиялық еңбегін жазады. Бұл еңбегі
экспедицияның басқа материалдарымен бірге 1904 жылы Томск қаласынан шыққан
«Материалы по экономическому обследованию районов Сибирской железной
дороги» атты үш бөлімнен тұратын кітапта жарияланады. Міне жоғарыда біз
М.Ә.Ермековтың кітабындағы келтірген дерек Әлиханның осы монографиясы.
Алайда Кеңес заманында бұл еңбектің қай жылы жарияланғанын жазған ғалым
Мүсілім Әмірханұлы Ермеков, оның авторы Әлихан Бөкейханов деп сілтеме жасай
алмаған. Өйткені Әлихан Нұрмұхамедұлы Бөкейхан 1937 жылы КСРО Жоғарғы
Соты әскери коллегиясының негізсіз үкімі бойынша Мәскеуде ату жазасына
кесілген болатын. «Совет үкіметіне қарсы революциялық күресті басқарған...» деген
жалған айыппен атылған Ә.Бөкейхан тек 52 жылдан кейін ғана 1989 жылы КСРО
Жоғарғы Сотының қаулысы бойынша әрекетінде қылмыс құрамы жоқ болғандықтан
ақталады.



Сөйтіп, Әлиханның 1904 жылы қазақ ғалымдарының алды болып, қазақтың
ауыл шаруашылығына, оның ішінде қой шаруашылығы мәселелеріне байланысты
жазған экономикалық зерттеу тұрғысынан маңызды тұңғыш еңбегі тек 92 жылдан
кейін 1996 жылы Алматыдан жарық көрді. Әлі де болса бүгінгі күн талабына сай
келетін, заманындағы үздік монографиялық бұл еңбектің мән-маңызы өте үлкен.

Осы еңбекте қазақ қойының әртүрлі тұқымдары, олардың жем-азығы,
жайылымы, түрлі аурулары мен емдеудің әдістері жайында, қысқасы, қазақтың қой
шаруашылығына қажетті көптеген мәліметтер молынан берілген. Әлиханның
ғылыми мұрасының ішіндегі ерекше маңызды осы монографиясы – «Дала
өлкесіндегі қой шаруашылығы» («Овцеводство в Степном крае») деген атпен
экспедицияның басқа еңбектерімен бірге «Материалы по экономическому
обследованию районов Сибирской железной дороги» атты үш бөлімнен тұратын
кітапта 1904 жылы Томск қаласында шыққан. Қазақ халқының ғасырлар бойы ата
кәсібі болған қой шаруашылығы туралы осы білімділікпен, халқына деген терең
сүйіспеншілікпен жазылған тұтас энциклопедиялық зерттеу бүгінгі күнде де өзінің
көкейкестілігімен ерекшеленеді. Сондықтан оған арнайы тоқталғанымыз жөн.

Бұл монографияда Ә. Бөкейхан әуелі алты жыл бойы - 1896 - 1901 жылдар
арасында Ф.А. Щербина бастаған экспедиция жүргізген есептеулер негізінде Семей,
Ақмола, Торғай облыстары 12 үйезіндегі қой, ешкі санының статистикалық
есептерін келтіреді. Бір-ақ мысал: сол кезде Зайсан үйезінде 656178 қой, 48642 ешкі
болған, бір шаруашылыққа 36,9 қой, 2,7 ешкі, бір кісіге 8,34 қой, 0,62 ешкі келген.
Бір кісіге келетін қой мен ешкінің жалпы саны - 9. [3; 153].

Қазақ қойының (құйрықты) тұрқы жағынан Фриз, Романов, Волож, Вересковая
қой тұқымдары мен салыстырғанда ең ірілер қатарына жататынын дәлелдейді. Қазақ
қойының қандай түрлері барын, жасына қарай қалай бөлінетіндігіне, қой, ешкі
отарының өнімділігі, өсімі, малдың көбеюіне арнайы тоқталады. Осыларды ғылыми
сипаттап отырғанда экспедиция материалдарымен қатар профессор П.Н.
Кулешовтың «Овцеводство», Добросмысловтың «Скотоводство в Тургайской
области» (Оренбург, 1895 г.) атты еңбектеріне сүйеніп, салыстырмалы түрде сілтеме
жасап отырады. Ең етті ірі малдар қатарында бағаналы, бесата (Қарқаралы), тама
қойлары барын жазады [3; 155].

Кітаптың қойды жазда және қыста бағып-қағуға арналған бөлімінде қазақ
даласындағы қыстауларды, қой отарларын жан-жақты статистикалық тұрғыдан
зерттеп, көптеген нақты мәліметтер бере отырып, бір қыстауда оңтүстік жағдайында
1,2,3 шаруашылық, ал солтүстікте, Есіл, Нұра, Ертіс бойларында 80 шаруашылыққа
дейін қыстайтынын, бір отарда мөлшерімен 150-300 бастан мал болатынын
дәлелдеп көрсетеді. Негізінен табиғи жағдайда бір отарда 200 шамалы бастың болуы
қолайлы екен. Оның 6,9% -21,9% ешкінің үлесіне келіпті. Малды бағып, күтетін
шаруақор қойшының да еңбегін есептеп көрсетеді. Қойшы қысқы алты айлық еңбегі
үшін (қараша-сәуір), күйектен күйекке төккен маңдай тері, табан ақысы үшін алты
қой, алты киім алады, олар- көйлек- дамбал, тері шалбар, шидем, шапан, етік, тымақ.
Жалпы, қысқы қойшының еңбекақысы 28,3 сом болады, тамағы қожайынның
мойнында. Жазғы қойшының еңбекақысы ұзағанда 21,3 сомнан аспайды. Ал, қазақ
қойының әртүрлі топтары әрқилы табыс әкеледі. Оның ішінде ең тиімдісі, табысты
көп әкелетіні - саулық қойлар. Олар төл әкеледі, сүт береді, жүні мен қиы да табыс
көзі деп тұжырымдайды [3; 181].

Кітаптың соңғы бөлімінде қазақ шаруашылығындағы қойдың экономикалық
маңызын ғалым әртүрлі қырынан қарастырып, әртүрлі зерттеулер жүргізіп, оларды
талдап, нақтылы қорытындылар жасайды. Бір қойды бағып өсіруге кететін шығын,
саулықтың беретін төлі, еті, сүті, жүні, базардағы қойдың сатылу бағасы, бір жылда



сойылатын қой, қазақтың жалпы малының ішіндегі қой үлесі – осы алуандас
сұрақтардың бәріне монографияда жауап дайын. Еңбекте 19 кесте, 13 графикалық
сызба (диаграмма), 3 сурет және 2 картограмма келтірілген. Осы көптеген кестелер,
сызбалар, мәліметтер, сілтемелер, проценттерді саралай келіп, Ә. Бөкейхан қазақ
шаңырағында 5,75 жан бар екенін, дәулет деңгейіне орай 8 топқа бөлгенде, ең
кедейдің әр жанында 0,86, ең байында 34,75 мал бар екенін анықтайды [3;181].
Жалпы алғанда, қазақ шаруалары мұжықтарға қарағанда бір жылда етті 6 есе көп,
нанды 2 есе кем жейтінін де ескертеді. Ал жылқы, түйе, сиыр секілді малдарды
есептемегенннің өзінде қойдың өзі ғана қазақ халқына керекті мөлшерде ет, жүн,
сүт,тері беріп, отын, киім, үй боларлық қажеттерін түгел өтейтіні ғылыми түрде
дәлелденген. Қой малының қазақ даласының әртүрлі атыраптарында таралу, өсірілу
мөлшері, табиғи жағдайда икемделуі туралы ой - тұжырымдарын қорыта келе
Әлихан Нұрмұхамедұлы қой шаруашылығы кейбір жалған отаршыл оқымыстылар
айтып жүргендей жабайы, дөрекі, пайдасыз кәсіп емес, сан ғасырлар бойы жасаған
ұрпақтың тәжірибелері негізінде сұрыпталған,қоршаған орта жағдайына әбден
бейімделген, табиғат пен адам әрекеті арасындағы ынтымақты сақтап қалған,
тұрақты өнім алуға болатын шаруашылық жүргізудің қалыптасқан тамаша жүйесі
екенін дәлелдеп берді.

Ә.Бөкейханның бұл еңбегінің басылып шыққанына жүз жылдан асып кетседе,
халқымыздың ата кәсібі болған қой шаруашылығын дамытудағы ғасырлар бойы
жинақталған мол тәжірибесін сараптаған, көптеген деректерді қорытқан ғылыми
басылым - қазіргі нарықтық қатынастар заманында да  шопандар қауымы мен
мамандар үшін құнды мұра деп есептейміз.

